დაგნი იუელი
(ასპასია)

მოქმედი პირნი:

დაგნი იუელი

ვლადისლავ ემირიკი

სტანისლავ პშიბიშევსკი

ზენონი-დაგნის ვაჟიშვილი

მოახლე

სურათი პირველი

(საძინებელი  ოთახის ინტერიერი. ქალი მაგიდასთან ზის.  აღელვებულია,  ცდილობს მუშაობა დაიწყოს, თუმცა დაწერს თუ არა  რამოდენიმე ფრაზას ფურცელს  მაშინვე ხევს.  ამ დროს  ოთახში  სტანისლავსი შემოდის.).
სტანისლავი - მუშაობა დაიწყე?

(დაგნი ყურადღებას არ აქცევს, დგება, წიგნების კარადიდან იღებს წიგნებს  და აწყობს მაგიდაზე).

სტანისლავი - დასვენება გჭირდება!

დაგნი - ამას  მე გადავწყვეტ!
სტანისლავი - დასვენების შემდეგ შეგიძლია განაგრძო მუშაობა.

დაგნი - არა, როგორც იქნა დავიწყე და დღესვე  უნდა დავასრულო.

სტანისლავი - ყოველთვის მეწინააღმდეგები.

დაგნი - ამით  არაფერი იცვლება.

სტანისლავი - რაც საჭიროა იცვლება, რაც  არა არა!

დაგნი - საჭიროა არა, გყავდეს სხვა ქალი...
სტანისლავი - დაგნი!

დაგნი - რა დაგნი!

სტანისლავი - გაჩერდი!
დაგნი - აუცილებელია...  მის გარეშე  ვერ ძლებ.
სტანისლავი - გავისეირნოთ...

დაგნი - მასთან ერთად წადი, არა, უკეთესია სამივემ ერთად ვისეირნოთ...
სტანისლავი - შეგვიძლია ბავშვებიც წავიყვანოთ, დილით სეირნობა სასარგებლოა ჯანმრთელობისთვის.
დაგნი -მშვენიერი წინადადებაა, სრული ოჯახი დამატებით პერსონაჟებით.  და კიდე შეგიძლია ემირიკიც დაპატიჟო.

სტანისლავი - ვიცი, გიმძიმს ის, რომ...
დაგნი - (აწყვეტინებს) რა ?

სტანისლავი - ჩემს გამო, რომ ვინმეს თავი მოეკლა...
დაგნი - არავინ მოიკლავს...

სტანისლავი - არც მინდა.
დაგნი - ძალიანაც გინდა, კიდევ ერთ აღიარებას მოიპოვებ...
სტანისლავი - ასეთი ფაქტი, სამარცხვინო იქნება.

დაგნი - იქნებ, ახლაც შეგელახა პატივმოყვარეობა, ცოლის  საყვარელმა თავი მოიკლა.

სტანისლავი - ახლა მთავრია, აქედან გაემგზავრო. 
დაგნი - ჩემს ცხოვრებაში ვეღარ ჩაერევი!
სტანისლავი - ჩემი შვილების დედა ხარ!

დაგნი - მაშინ არ  ვიყავი  შენი შვილების დედა, როდესაც გაიქეცი.

სტანისლავი - ახლა აქ ვარ!

დაგნი - არ ხარ...

სტანისლავი - რითი დაგიმტკიცო?

დაგნი - ვეღარაფრით...
სტანისლავი - ვერასოდეს ვხვდები, რა გინდა.

დაგნი - იმიტომ, რომ არ გიყვარვარ...
სტანისლავი - ეს უკვე ბრალდებაა!
დაგნი - რაც გინდა, ის დაარქვი.

სტანისლავი - კარგი, დაწერე, ხელს აღარ შეგიშლი.

დაგნი - მიდიხარ, ხო, ისევ მიდიხარ.

სტანისლავი - სამსახურში  მაგვიანდება.

დაგნი - რედაქციაზე მნიშვნელოვანი მე ვარ!

(სტანისლავი  სავარძელში ეშვება).

დაგნი - დაწერე, რატომ  აღარ წერ ჩემთან ერთად. (დაგნი უკიდებს სიგარეტს). დაწერე ქალზე, რომელიც ვერ წერს, ბევრს ეწევა. (პაუზა) გაიხადე ეგ ქურთუკი, თუ ვერ ელევი,რადგან მან გაჩუქა  (პაუზა).  ვერ  წერ...  უინტერესო ვარ  და  ვეღარ წერ, შიში გიპყრობს, რომ არავინ წაიკითხავს არა, შენს ნაწერებს, ისეთი აღტაცებით, როგორც ახლა... ის ხალხი,  მხოლოდ სხვისი ცხოვრებით კმაყოფილდებიან, შენი გმირების ცხოვრებით, თავად კი ვერასოდეს შეძლებენ იცხოვრონ ისე, როგორც მათ უნდათ. იმას რატომ  არ  წერ ვინ გჩუქნის შთაგონებებს, ადგილის დათმობისაც გეშინია, იცი ვინ ხარ? არ იცი... და ვერც გაიგებ, თუ ვინმემ არ გითხრა, ამას კი ჩემს გარდა ვერავინ გააკეთებს...
სტანისლავი - (აწყვეტინებს) გაჩუმდი.
დაგნი - არ გავჩუმდები.
სტანისლავი - მაშინ იყვირე.

დაგნი - შენი მითითების გარეშეც მოვახერხებ ყვრილს.
სტანისლავი - ემირიკთან ერთად წახვალ.

დაგნი - ასე ადვილად მთმობ?

სტანისლავი - ამას როგორ, ამბობ მას შემდეგ ...
დაგნი - მას შემდეგ  რაც მუნკი დუელში გამოიწვიე. მერე კი ხელში ესროლე  იმიტომ, რომ აღარ დავეხატე, დაგნი იუელი  აღარ ყოფილიყო ისეთი ცნობილი, როგორც პშიბიშევსკია. მიპასუხე...  ხომ ასეა?
სტანისლავი - ყველაფერს ისე ხსნი, როგორც შენთვისაა მისაღები.

დაგნი - ამის შემდეგ, კი ყველა  წავიდა გერმანიიდან.

სტანისლავი - რა გინდა, დაგნი?

დაგნი - ცხოვრება...

სტანისლავი - ამაში ხელს არავინ გიშლის.

დაგნი - უკვე შემიშალეთ...  ყველას გგონიათ, რომ თქვენი წილი წაიღეთ, არა?
სტანისლავი - ასეთი არასოდეს მინახიხარ.

დაგნი - აღარ გიზიდავ?

სტანისლავი - ემირიკი წუთი-წუთზე მოვა, მოემზადე.

დაგნი - გუშინ ხომ შევთანხმდით, რომ არ წავიდოდი.

სტანისლავი - იქნებ- მცდარ აზრამდე მივსულვართ?
დაგნი - სწორი  აზრი რა არის?

სტანისლავი - აქედან გამგზავრება.

დაგნი - უთავმოყვარეო ხარ და ემირიკი, შენზე უარესი.

სტანისლავი - ის, ჩვენ ოჯახთან დაახლოებული პირია.

დაგნი - და მერე, ეს არ გაშინებს?

სტანისლავი - რა უნდა მაშინებდეს.

დაგნი - ის, რომ მე ქალი ვარ.
სტანისლავი - ხომ  იცი,  ყველასათვის ასე აჯობებს.

დაგნი - არა, ახლა ერთად უნდა ვიყოთ.

სტანისლავი - მაგაში გამოსავალს ვერ ვხედავ.

დაგნი - ემირიკთან ერთად გამგზავრებაში ხედავ გამოსავალს?

სტანისლავი - ერთხელ მაინც გააკეთე ის, რასაც გეუბნები.

დაგნი - თავიდან მიშორებ...

სტანისლავი - არანორმალური ხარ...
დაგნი - არ გაბედო  ჩემი შეურაცყოფა.

სტანისლავი - სამკურნალოც...
დაგნი - ხმა აღარ ამოიღო!
სტანისლავი - აჯობებს შენც გაჩუმდე!
დაგნი - მოდი, ხო, მოდი, გამაჩერე.

სტანისლავი - დაგნი, ნუ მაღიზიანებ!

დაგნი - გაღიზიანების თავი კიდე დაგრჩა? მოდი, მოდი ახლოს, მოდი...
(სტანისლავი უახლოვდება დაგნის , დასარტყამად გამზადებული ხელი ჰაერში უშეშდება. დაგნი თვალებში უყურებს, სტანისლავსი კოცნის. კართან გამოჩნდება ემირიკი და შეშდება. 
დაგნი - (ჩურჩულით) მითხარი, რომ დღეიდან სულ ერთად ვიქნებით.

სტანისლავი - მაგიჟებ, დაგნი, მაგიჟებ...
დაგნი - მეც ისე, როგორც არასდროს.

(კაცს დაგნი საწოლისკენ მიყავს, ემირიკს აცემინებს,  ორივე კარის მიმართულებით  გაიხედავს).
ემირიკი - გამარჯობა!

სტანისლავი - მოდი, ემირიკ! ახლა ვეუბნებოდი დაგნის, გაყევი ემირიკს-მეთქი, მეც ორ-სამ დღეში შემოგიერთდებით, როგორც კი საქმეს დავასრულებ.
დაგნი - არ ვიცი...
სტანისლავი - ასე აჯობებს, ბავშვებისთვისაც კარგია, მათთვისაც სიახლეა.

ემირიკი - ჩემთვის პატივია  თქვენთან ერთად გამგზავრება, ბილეთები უკვე შევიძინე.
დაგნი - შეგიძლია სამახსოვროდ დაიტოვო.
ემირიკი - ცუდს არაფერს გთავაზობთ.

დაგნი - ნუ ერევი!
ემირიკი - უკაცრავად, მაგრამ იქ შედარებით მშვიდი გარემოა.

სტანილავი - მართალს ამბობს.

დაგნი - შენ რა იცი?

სტანისლავი - ემირიკმა  გუშინ მომიყვა. ხშირად დადის საქართველოში. ხომ ასეა, ემირიკ?
(ემირიკი თანხმობის ნიშნად თავს უკრავს).

დაგნი - მგზავრობა უფრო დამღლის და ეს შენც იცი.
სტანისლავი - ისიც მითხრა, რომ სხვადასხვა ქალაქში ვიმოგზაურებთ, არა?

ემირიკი - დიახ, მამაჩემს ერთ-ერთ ქალაქში ბიზნესი აქვს და ყველა გავლენიან პირს იცნობს.
დაგნი - ამით არფერი იცვლება...
სტანისლავი - ადამიანი ცდილობს დაგვეხმაროს.

დაგნი - ამის დახმარება არ მჭირდება!
სატანისლავი - ჩვენ გვჭირდება.

დაგნი - ჩვენ ვარსებობთ?

ემირიკი - სტანისლავსი ჩემი მეგობარია, თქვენც მეგობრად ჩამთვალეთ  ქალბატონო.

დაგნი - მეგობრად...
ემირიკი - არაფერი მოგაკლდებათ.

დაგნი - საერთოდ ვინ ხარ?!

ემირიკი - ოფიცერი.

სტანისლავი - კარგად დაგიცავთ.

დაგნი - გმადლობთ, რამხელა ყურადღებას იჩენ.

ემირიკი -თქვენის ნებართვით, ქვემოთ დაგელოდებით. თუ გადაწყვიტავთ გასამგავრებლად ყველაფერი მზად არის.
დაგნი - როგორც ჩანს ამ კაცს უთხარი, რომ მე თანახმა ვარ.

სტანისლავი - მეც მოვდივარ, ემირიკ (მხარზე ხელს დაადებს). ბავშვებიც მომზადე, იჩქარე დაგნი, თორემ დაიგვიანებთ.
(დააპირებენ წასვლას).

დაგნი - სტანისლავ!
(ემირიკი კართან დგას).

სტანისლავი - რა?
დაგნი - არაფერს მეტყვი...
სტანისლავი - რა უნდა გითხრა?!
დაგნი - მე არ ვიცი, შენ უნდა მითხრა.

სტანისლავი - დამშვიდდი,  დაგნი.

დაგნი - ჩამეხუტე...
სტანისლავი - უხერხულია.
დაგნი - ეგ  გავიდეს.
სტანისლავი - რას ამბობ?!

დაგნი - მოდი,  ჩამეხუტე.

ემირიკი  - ახლავე დაგტოვებთ.
სტანისლავი - ემირიკ...
დაგნი - უბრალოდ ჩამეხუტე... როგორც იქნა წერა დავიწყე, სტანისლავ.
სტანისლავი - როგორ მოექეცი ადამიანს.

დაგნი - შენ როგორ მექცევი?!  
(სტანისლავი  გადის, დაგნი მარტო რჩება, ეშვება სავარძელში).
დაგნი - ნუთუ ასპასია აღარ არსებობს? ჩუ... ჩუ... რას ამბობ დაგნი? იმას, რომ აღარ არსებობს... რა მარტივია თქვა, არა, კი არ  თქვა, წარმოთქვა (წამოდგება სავარძლიდან).
ვეღარ მხედავს , აღარც მე უნდა ვხედავდე, ისევ მარტივია თქვა... (ბოლთას სცემს). რაღაც უნდა დავწერო, რაც ჯერ არ დამიწერია, რაზეც არასოდეს მიფიქრია, მე კი არა, არავის რომ არ დაუწერია. ხომ შეიძლება დაგნი? (პაუზა) უნდა შეძლო, თავს ნუ აქნევ, გაჩერდი; თავს ნუ აქნევ, გაჩერდი; თავს ნუ აქნევ -მეთქი. რატომ აღარ გესმის ჩემი, ჯიუტი გახდი (ჩერდება სარკესთან), ისედაც გახდი, სხვანაირი გახდი. ვიცი, მესმის, რომ რთულია, დაწერო ისეთი რამ, რაც ამ ხალხს აალაპარაკებს, რაც მე დამაკმაყოფილებს, აქნიე ეგ თავი, ხელები ხომ მაინც თავის სამუშაოს შეასრულებს.  (უკიდებს სიგარეტს) მოვიფიქრე, აი, ასე , ახალ ნამუშევარში ვისაუბრებ იმაზე, თუ როგორ წერდნენ ჩემზე, ყველაფერს დეტალურად აღვწერ, როგორ წერდნენ, წერდნენ, ახლა , ახლა კი არავინ წერს? რა გემართება? იქნებ მართალია სტანისლავი, იქნებ ისევ ვარ მასზე შეყვარებული?... მშვენიერია, ამ გრძნობაზე დავწერ, მაგრამ როგორ სიყვარულზე? (პაუზა, ფურცლავს სხვა წიგნს) არა, არა, არა... არა, არ დავწერ. (ხანგრძლივი პაუზა)  ვიცი, რაც უნდა გავკეთო... ეს მე ვიფიქრე?  მერე ზენონი, ივი... რატომ გაჩერდი დაგნი?  თავს რატომ აღარ ამოძრავებ, მიმანიშნე არა-თქო, მითხარი არა-თქო, მითხარი არა-თქო, აამოძრავე ეგ თავი დაგნი, აამოძრავე...
(კარზე კაკუნი ისმის).
დაგნი -  შემოდი!

მოახლე - გისმენთ.

დაგნი - ბარგის ჩალაგებაში დამეხმარე!

მოახლე - მიემგზავრებით?

დაგნი - დიახ.

მოახლე - დიდი ხნით?

დაგნი - დამეხმარები თუ არა?!

მოახლე - რა თქმა უნდა.

დაგნი - ზენონი სად არის?

მოახლე - ძინავს.
დაგნი - გააღვიძე!

მოახლე - ზენონიც მიგყავთ?
დაგნი - რას მომჩერებიხარ, მალე.

მოახლე - ახლავე.

(მოახლე გადის ოთახიდან, დაგნი  იღებს უკვე ჩალაგებულ ჩემოდანს და ტანსაცმელს საწოლზე ყრის).
 დაგნი - ვამბობ-მივდივარ, მაგრამ არ მინდა... არ მინდა (პაუზა) არა, არ მინდა, უბრალოდ ვთქვი, რომ უნდა წავიდე. არ შეიძლება? შეიძლება , ჩემი გადასაწყვეტია... ჩანაწერები სად შევინახე?, იქნებ იქ დაინტერესდეს ვინმე, არა არ წაგიყვანთ, რა საჭიროა. თქვენ ხომ ჩემში ხართ, ვერსად წახვალთ, ვერ დამტოვებთ ჩემი გდაწყვეტილების გარეშე, თუმცა აღარ მინდა არსებობდეთ, მაინც არავის ესმის თქვენი, ვერავინ იგებს. ყველას სხვა რამ  აინტერესებს, ვისთან დავდივარ, ვისთან ვწვები. როგორ მეზიზღება ყველა. როდესაც ყველა გეზიზღება, რას აკეთებ ამ დროს? ალბათ  მოწყენილი ხარ, მოწყენილი და მარტო სული... გაჩნდება ახალი სტატიები შემდეგი სათაურებით: დაგნი იუელი გაიქცა, დაგნი და პშიბიშევსკი დაშორდენენ, დაგნის მოწყინდა აქაური ჰავა და ასე შემდეგ, ასე და-უს-რუ-ლებლააად. მშვენიერია,  ცოტახნით გაერთობიან, როცა სხვა რამ  არ  შეუძლიათ; როგორი აუტანელია, როგორი აუტანელიი... მე დავბრუნდები, სტანისლავ,დავბრუნდები სამუდამოდ. იმისთვის რაც მინდა გავაკეთო, სწორედ რომ გამგზავრებაა საჭირო...
(უკან ალაგებს ბარგს, შემოდის მოახლე).

მოახლე - შეიძლება?

დაგნი - სად ხარ  ამდენ ხანს?

მოახლე - ზენონი მოვაწესრიგე.

დაგნი - ანუ, მზად  არის.

მოახლე - დიახ.

დაგნი - კარგი, თავისუფალი ხარ... არა, მოიცადე.
მოახლე - გისმენთ.

დაგნი - ზენონმა ჭამა?

მოახლე - ჯერ არა.
დაგნი - არაუშავს, ვერ მოასწრებს , გვაგვიანდება.

მოახლე - ივიმ გიკითხათ.
დაგნი - ივი მამასთან ერთად მნახავს.

მოახლე - არ მოვიყვანო?
დაგნი - თავისუფალი ხარ.

მოახლე - ვლადისლავ ემირიკი გელოდებათ  მისაღებ ოთახში.

დაგნი - სტანისლავი წავიდა?

მოახლე - დიახ.

დაგნი - გადაეცი, რომ ერთად მივემგავრებით და კიდევ -შენც ჩემთან ერთად მოდიხარ!
სურათი მეორე

(სასტუმრო „გრანდ ოტელი“ ოთახის ინტერიერი: საწოლი, სავარძლები, საბეჭდი მანქანა, ლამფები, მაგიდა, სკამები, კედელზე  სარკე. მაგიდაზე  სამოარი დევს. დაგნი, ემირიკი და ზენონი ვახშმობენ, დაგნი შეუჩერებლივ ახველებს).

ემირიკი - ექიმთან უნდა წამოხვიდე.

დაგნი - არ მინდა!

ემირიკი - აქ  მოვიყვან.

დაგნი - არა!

ემირიკი - კარგი, მაგრამ ასე არ შეიძლება, ოთახიდან საერთოდ არ გამოდიხარ.
დაგნი - (ზენონს) ისევ  არაფერს ჭამ?

ემირიკი - გინდა, ქალაქგარეთ გავიდეთ?

დაგნი - ემირიკ!

ემირიკი - კარგი.

დაგნი - დასვენება მჭირდება.

ზენონი - მე მინდა წავიდე.

დაგნი - მამა და ივი მალე ჩამოვლენ და ერთად დავათვალიერებთ ქალაქს.
ემირიკი - დიდი სიამოვნებით, თქვენს სამსახურში მიგულეთ.

ზენონი - მერეც  წავიდეთ.

დაგნი - ჯერ უნდა ჭამო! 

ზენონი - არ მინდა.

ემირიკი - გინდა სხვა საჭმელი მოვატანინო?

ზენონი - არა. დედაა (მიმართავს დაგნის).
დაგნი - გისმენ, საყავრელო.

ემირიკი - ხილი, ხილი ხომ  არ  გესიამოვნებათ?

დაგნი - გმადლობ, ემირიკ, მაგრამ ზენონის უჭმელობა არ შეიძლება.

ზენონი - ივი მალე მოვა?
დაგნი - კი, მალე, შეიძლება ახლაც გზაში არიან.

(დაგნი უნებურად იხედება კარისაკენ).

ზენონი - კარგი, დაველოდები...
ემირიკი - მე და ზენონი წავალთ და რამე ისეთს შევარჩევთ, რომ ყველამ სიამოვნებით მივირთვათ.

ზენონი - მართლა?

ემირიკი - ჩვენ წავიდეთ, დედა დაისვენებს.

დაგნი - არ  არის ცუდი იდეა.

ემირიკი - ხომ წამოხვალ, ზენონ?

ზენონი - დედა  თუ გამომიშვებს,  კი.

დაგნი - მე თანახმა ვარ, ოღონდ არ დაიგვიანოთ.

ემირიკი - პირობას ვდებთ.

დაგნი - კარგი.
ემირიკი - რამე  ხომ არ გჭირდება, დაგნი.

დაგნი - არა.

ემირიკი - არ  მოგერიდოს, ყველაფერი მითხარი.

დაგნი - შეგიძლია წახვიდეთ.

(ემირიკი და ზენონი  ოთახიდან გადიან. ოთახში მოახლე  შემოდის).
მოახლე - რამეს  ხომ არ ინებებთ? 
დაგნი - ახლა სწორედ შენზე ვფიქრობდი.

მოახლე - გისმენთ.

დაგნი - მბეჭდავი მჭირდება, ტექსტი მაქვს ასაკრეფი.
მოახლე - თქვენ ვერ აკრებთ?

დაგნი - რასაც გეუბნები, ის გააკეთე!

მოახლე - ვეცდები, გიშოვნოთ.
დაგნი - დასაჩუქრდები...

(მოახლე დააპირებს წასვლას).
დაგნი - არა, არ წახვიდე.

მოახლე - როგორც გსურთ.

დაგნი - ხომ არ  იცი, მატარებელი  რომელ საათზე ჩამოდის?
მოახლე - რომელი მიმართულებიდან, ქალბატონო? 
დაგნი - არა, ვიცი. ვიფიქრე იქნებ დრო მეშლება- მეთქი, თუმცა, არა მგონია.
მოახლე - გავარკვევ და დავბრუნდები.

დაგნი - არა, არ წახვიდე (პაუზა), დაბრძანდით!

მოახლე - თქვენის ნებართვით.
დაგნი - კარტის გაშლა იცი?

მოახლე - ბავშობაში ვშლიდი ხოლმე

დაგნი - ხო, მახსოვს.
მოახლე - ვერ მოგატყუებთ...

დაგნი - (იღიმის) მომატყუებთ.

მოახლე - კარგით.

დაგნი - ოღონდ, რასაც დაინახავ ყველაფერი არ მითხრა.
მოახლე - ვერც შვძლებ.

(მოახლე  კარტს შლის მაგიდაზე).

დაგნი - გზა თუ ჩანს?

მოახლე - სხვა  არაფერი გითხრათ?

დაგნი - ხომ იცი, ასე აჯობებს.
მოახლე - თქვენი ნებაა.

დაგნი - სჩანს?

მოახლე - ჯერჯერობით არა.

დაგნი - წესით, ერთ საათში აქ უნდა იყვნენ.

მოახლე - მე მითხარით რამე?

დაგნი - არა, საღამოს უნდა ჩამოვიდეს მატარებელი.

მოახლე - გზა გამოჩნდა.
დაგნი - მშვენიერია...
მოახლე - შორი გზაა...
დაგნი - კი...
მოახლე - უსასრულო სჩანს.
დაგნი - მგზავრები?

მოახლე - მხოლოდ ერთი ქალი, ჩვენ გვგავს.
დაგნი - კარგი, საკმარისია! კარის ხმა იყო?

მოახლე - არა, არ გამიგია.
დაგნი - მაინც შეამოწმე.

(მოახლე დგება და მიდის კართან).
მოახლე - ვინმეს ელოდებით?
დაგნი - არა, ვიფიქრე ემირიკი და ზენონი ხომ არ დაბრუდნენ- მეთქი.

მოახლე - თუ  არაფერი გნებავთ, დაგტოვებთ.

დაგნი - ზენონისათვის წვნინი მოამზადებინე.
მოახლე - საყვარელი ბიჭია.

დაგნი - ხომ იცი, კიდევ მყავს შვილი.
მოახლე - რტომ არ წამოიყვანე?
დაგნი - ჩემი  გოგონა.

მოახლე - რომელიც  პოლონეთშია.
დაგნი - ივი.

მოახლე - თქვენ  გგავთ  და ძალიან ლამაზია.
დაგნი - კი, ლამაზია. შენ რატომ არ გყავს შვილები?
მოახლე - ძალიან მინდა.

დაგნი - რატომ  არ  აჩენ?

მოახლე - ხომ იცი, სხვა გეგმები მაქვს.
დაგნი - (იღიმის) თუ მართლა გინდა, გააჩინე.

მოახლე - არა, არ შეიძლება, ახალგაზრდა ვარ.
დაგნი - რაც გულით გინდა, ის შეიძლება. კარგი, თავისუფალი ხარ.

(მოახლე გადის, დაგნი სარკეში იყურება, თითქოს თავს ამოწმებს. შემოდის მთვრალი ემირიკი . ემირიკი აივნის კარს აღებს. გაისმება ქართული მელოდიის ხმა).

დაგნი - ზენონი სად არის?

ემირიკი - შენთვის მღერიან.

დაგნი - სად არის ბავშვი?

ემირიკი - დაეძინა, თავის ოთახშია.

დაგნი - ხომ დამპირდი, მალე მოვალო.

ემირიკი - კარგად არის.

დაგნი - ვინერვიულე.

ემირიკი - შენთვის მღერიან.

დაგნი - ვინ არიან?

ემირიკი - ქართველი მუსიკოსები,  ხომ უნდა იცოდეს სიყვარულის ქალღმერთმა, როგორია აქაური მელოდია.

დაგნი - მშვენიერია.

(დაგნი უყურებს საათს, შემდეგ იწყებს ცეკვას).
დაგნი - მეცეკვე!

ემირიკი - არ ვიცი.
დაგნი - ჯერ არავის უთქვამს ჩემთვის უარი.

ემირიკი - მეუხერხულება...
დაგნი - ადვილია, აი ასე, ნახე... ( მოძრაობს). მომიახლოვდი.

(ემირიკი აყვება).

დაგნი - ჩამოვიდა მატარებელი?

ემირიკი - კი.
(რამდენიმე წუთი სიჩუმეა. დაგნი წყვეტს ცეკვას).

ემირიკი - ჩამოვიდა!
დაგნი - (აგრძელებს ცეკვას). სად იყავით ?

ემირიკი - ქალაქში გავისეირნეთ.

დაგნი - მშიერს დაეძინა?

ემირიკი - არა, აქაური კერძები დავაგემოვნეთ.

დაგნი - რამე ისეთი ხომ არ უჭამია?

ემირიკი - არა, და შენც, რომ გასინჯავ, აღარ ინერვიულებ.

(დაგნი საწოლზე დაეშვება, ემირიკი გვერდით მიუჯდება და ეფერება ქალს).
ემირიკი - რა მშვენიერი ხარ...

დაგნი - გმადლობ!

ემირიკი - შენთვის ყველაფერს გავაკათებ.

( ემირიკი შეიძლება სექსის პროცესში ლაპარაკობდეს:  ჩემო მშვენიერო, ჩემო ბედნიერებავ, დღეიდან ჩემი ხარ, ჩემი ქალი. დაგნი მოშვებულია.ემირიკი თავის ჟინს იკმაყოფილებს).
დაგნი - არ დაიძინო!

ემირიკი - რატომ?

დაგნი - იმიტომ, რომ მე არ მეძინება.

ემირიკი - დაგნი!

დაგნი - არ მეძინება!

ემირიკი - კი,  მაგრამ...
დაგნი - (აწყვეტინებს) ადექი!

ემირიკი - რატომ?

დაგნი - გააკეთე, რასაც გეუბნები.

ემირიკი - რა გინდა?

დაგნი - მე რა მინდა?

ემირიკი - დიახ.

დაგნი - შენ რა გინდა?

ემირიკი - არაფერი.

დაგნი - სულ არაფერი? 

(ემირიკი არ პასუხობს).
დაგნი - რატომ წამომიყვანე აქ?

ემირიკი - არავის დაუძალებია, შენი სურვილიც იყო.
დაგნი - არა!

ემირიკი - როგორ თუ არა?!

დაგნი - აი, ასე... ჩვეულებრივად, არა.

ემირიკი - მაშინ რატომ წამოხვედი?

დაგნი - ეს თქვენი სურვილი იყო.

ემირიკი - შენი არაფერი მესმის.

დაგნი - მშვენივრად გესმის.

ემირიკი - აჯობებს, დაისვენო.

დაგნი - პატარა სტანისლავი, დაისვენო...  შეთქმულება მომიწყვეთ.

ემირიკი - რაზე ლაპარაკობ?

დაგნი - გამწირა...
ემირიკი - არსწორად გაიგე.

დაგნი - ორი-სამი დღეო, არა?

ემირიკი - ალბათ, ვერ მოაგვარა საქმეები.

დაგნი - რომელი საქმეები, ემირიკ?

ემირიკი - გამომცემლობის.

დაგნი - რაც არ იცი, იმაზე როგორ ლაპარაკობ.

ემირიკი - მე  ასე გავიგე.

დაგნი - მაშინ გამოდის, რომ შენც მოგატყუა, შესანიშნავი მეგობრობა გქონიათ.

ემირიკი - ვიცი, რომ შემოგვიერთდება.

დაგნი - დღეს მეხუთე დღეა, ბოლო მატარებელსაც არ ჩამოყვა. (პაუზა) ადექი!!!
ემირიკი - აჰა, ავდექი.
დაგნი - კარადის მეორე უჯრა გამოაღე!

ემირიკი - გამოვაღე.

დაგნი - მაკრატელი ამოიღე

ემირიკი - არ არის, დაგნი.
დაგნი - მაშინ მესამე უჯრაში იქნება.

ემირიკი - რაში გჭირდება?

დაგნი - იპოვე?

ემირიკი - კი.
დაგნი - სარკე, სკამის წინ დადგი.

(კაცი ხსნის სარკეს).
დაგნი - თმა შემჭერი!

ემირიკი - თმა არასოდეს  შემიჭრია.

დაგნი - ახლა გააკეთებ!

(ემირიკს უხერხულად უჭირავს მაკრატელი და იწყებს თმის შეჭრას).

დაგნი - ფეხის ფრჩხილები გამზრდია...

ემირიკი - დაგნი,  მართლა ვერაფერს ვიგებ.

დაგნი - რას ვერ იგებ?

ემირიკი - რასაც აკეთებ.

დაგნი - ფრჩხილები დამაჭერი!
ემირიკი - ხელის?

დაგნი - ჯერ ფეხის.

ემირიკი - კარგი...

დაგნი - ფრთხილად.

ემირიკი - ვცდილობ.

დაგნი - ახლა წადი.

ემირიკი - ჯერ დაწექი.
დაგნი - წადი, ზენონი გააღვიძე; არა, ჯერ  სიგარეტი მომიტანე... მოგწერა, რომ არ ჩამოდის,  ხო?

ემირიკი - არაფერი მოუწერია.
დაგნი - იტყუები.

ემირიკი - არა.
დაგნი - რა საცოდავი ხარ. არაფრის თავი არ გაქვს, მოტყუებისაც კი...

ემირიკი - ეს მეტისმეტია.

დაგნი - (ყვირის) ზენონ... ზენონ... ბავშვი მომიყვანეთ!!!
ემირიკი - ხო, მომწერა.
დაგნი - ხედავ, ჩემი მოტყუება არც ისე იოლია.

ემირიკი - რომ არ გენერვიულა...

დაგნი - ვინ ხარ ამდენის უფლებას, რომ აძლევ  თავს.

ემირიკი - ვცდილობ, არაფერი მოგაკლდეს, თავი დაანებე სტანისლავს.
დაგნი - საკუთარ თავს მიხედე! მგონი დაიჯერე, რომ ფულით ყველაფრის ყიდვა შეგიძლია.

ემირიკი - დაგნი, აჯობებს დავიძინოთ.

დაგნი - რა გგონია, რატომ ყავდი სტანისლავს გვერდით? ერთადერთი- ფულის გამო, ან მის სამეგობროში რატომ იყავი მიღებული?!
ემირიკი - მე ვლადისლავ ემირიკი ვარ!

დაგნი - არაფერს მეუბნება ეს სახელი და გვარი. და არც არვის ეუბნება, შენ ვერასოდეს მიაღწევ იმ წვერვალს, რომელზეც ჩვენ ვართ.
ემირიკი - მე ვერ ვწერ, ვერ ვხატავ, მააგრამ ეს არაფერს ნიშნავს.

დაგნი - საცოდავო, ეს ჩემთვის ყველაფერია... ამის გარეშე მე არ შემიძლია.

ემირიკი - აი, ნახავ, დღეიდან ყველაფერი სხვაგვარად იქნება. ჩვენ ერთად ვართ, ზენონიც სულ ჩვენთან იქნება.

დაგნი - რისი იმედი გაქვს?

ემირიკი - მითხარი რა გჭირდება, რა გავაკეთო იმისთვის, რომ დაწერო, იმუშავო...
დაგნი - უნდა გაქრე ჩემი ცხოვრებიდან, გესმის?! გაიგე ?! ვლადისლავ ემირიკ?!

ემირიკი - ეს არ შემიძლია... 
დაგნი - მაშინ მე გამაქრე შენი ცხოვრებიდან...

ემირიკი - დაგნი, მოდი დაჯექი, დაჯექი და დაწერე, ჩვენზე დაწერე, დაწერე იმაზე, რომ ჩვენ ვერავინ დაგვაშორებს.
დაგნი - მგონი, ჯობდა დაგეძინა.
ემირიკი - მაშინ მე ვეცდები დავწერო.
დაგნი - რაა?
ემირიკი - მართლია, არ გამომდის, მაგრამ ჩვენი სიყვარულის გამო...
დაგნი - შენ არაფერი გამოგდის, ვერც საწოლში ივარგე.

ემირიკი - ამას ჩემს გასაბრაზებლად ამბობ?
დაგნი - არა,  სტანისლავთან შენი შედარება შეუძლებელია...

ემირიკი - დაგნი, ჭკუიდან მშლი, სტანისლავი დღეიდან აღარ ახსენო!
დაგნი - მბრძანებლობ კიდეც? 
ემირიკი - შენთვის აღარავინ იარსებებს  ჩემს გარდა.
დაგნი - პასუხს მოგთხოვს ამ სიტყვების გამო.

ემირიკი - ვეღარ გაიგებს! დავიღალე,  უნდა დავიძინო.

დაგნი - არა, დამლაპარაკე, ემირიკ.

ემირიკი - ხვალ სხვა ქალაქში გავემგზავრებით, ძილი ნებისა, ჩემო საყვარელო...

(ემირიკი ნელი ნაბიჯით მიდის და ეშვება საწოლზე).
დაგნი - დაგნი... დაგნი... მიკარნახე ვისთან გინდა დიალოგი, ვინ დაგამშვიდებს... ამ კაცს არაფერი შეუძლია... იმაზე საშინელებაა, ვიდრე წარმომედგინა;  არადა, მოგზაურობა ყოველთვის მომწონდა...  მარტო ვარ... (პაუზა) მბეჭდავი, რატომ არ მოვიდა მბეჭდავი, სად გაქრა ახლაგაზრდა დაგნი, მისი ენერგია, მისი ფანტაზია; დაბრუნდი,  დაგნი, რატომ გაქრი, ახლავე დაბრუნდი, ამ ერთხელაც  დაბრუნდი, როცა მჭირდებოდი,  ყოველთვის ჩემს გვერდით იყავი! ახლა? ახლა ძალიან მჭირდები, წერილი უნდა გავაგზავნო, უნდა მოვასწრო (ოთახის კუთხეში გამოჩნდება მოახლე). აჰა, მობრძანდა, სად იყავი ამდენ ხანს. (გოგო ხმას არ იღებს, ჯდება საბეჭდ მანქანასთან, დაგნი სიყვარულით უყურებს).  სტენოგრაფისტიც ხომ არ  ბრძანდებით შემთხვევით? (ემირიკი თავს წამოყოფს საწოლიდან და გაშეშებული შესცქერის ქალს). იცი, ჩვენ ახლა წერილები უნდა დავწეროთ, არანაირი რომანი, ლექსები და პიესები, მხოლოდ წერილები, ძალიან ცოტა დრო გვაქვს.  დამელოდე, სიგარეტი უნდა მქონდეს, სადღაც იქნება, დამეხმარე!  არც  შენ გახსოვს  სად შევინახე?  აი, ხედავ ვიპოვე , ვიცოდი, რომ მქონდა(თავისთვის ლაპარაკობს, ქალი მოდუნებული ზის, დაგნი უკიდებს  სიგარეტს). დაიწყე!  თურმე არ შეგვიძლია...როდესაც აღელვებული  ვარ, ბიძაჩემი წამალია, დასამშვიდებელი აბი. დიახ პირველ წერილს მას მივწერ...
(ქალი შეიშმუშნება და  მოსასმენად მომეზადება).

დაგნი - ჩემო ძვირფასო, შენს პატარა დაგნის მოენატრა, შენი თვალებით მზერა სამყაროსადმი. ახლა შენი საუბარი და სიმშვიდე ყველაზე მეტად მჭირდება (ახველებს). წარმოვიდგინე, რომ მე როიალთან ვზივარ, ვუკრავ შენს საყვარელ რომელიმე მელოდიას, თქვენ კი ამ დროს ჩემით ამაყობთ, თითქოს რაც ჩემთვის გააკეთეთ, გაგიმართლეთ. რამდენი თემა შეგვეძლო განგვეხილა, გვეკამათა. იმ დღეს, როდესაც ქალაქის მერი გახდი, დავრწმუნდი, რომ მისაბაძი პიროვნება ხართ, როდესაც საქმეზე იწყებ საუბარს მავიწყდება, რომ ბიძაჩემი ხარ. (აქრობს  სიგარეტს). ჩემს წინ პიროვნება დგას, პიროვნება, რომლისგანაც უამრავი რამ ვისწავლე. ჩვენს ბაღში ვარდი, რომ დავრგეთ, ალაბათ, იყვავილა, აუცილებლად დაუსხი წყალი და უთხარი, რომ დაგნიმ მოიკითხა. ორივეს გკოცნით. შენი პატარა დაგნი იუელი... (დაგნი ისევ იწყებს ჩურჩულს, ახველებს, ნელ-ნელა მისი ხმა იკვეთება).
დაგნი - ახალი წერილი, ცოტა დრო გვაქვს, არ დაგავიწყდეს. ამან თუ გაიგო (ემირიკზე ანიშნებს), არც ერთის გაგზავნის უფლებას არ მოგვცემს. შემცივდა ხალათი მომიძებნე.

მოახლე - ვინა ვარ,  გამაგებინე ბოლოს და ბოლოს!

დაგნი - ხმა არ ამოიღო, დაწერე,  რასაც ვიტყვი. მე ვინც დამჭირდება, ის იქნები. ხო, მართალი ვარ,  (პაუზა) დაიწყე!  გახსოვს, თხუთმეტი წლის წინ როგორ სწრაფად ვბეჭდავდით ტექსტს, რამდენ წერილი დავბეჭდეთ საერთო ფსევდონიმით. ყველა იმედი უარყავი, რომელსაც შენით წარმოვიდგენდი, თუმცა, ამაზე არ მინდა გელაპარაკო. რა მშვენიერი იყო, როდესაც ენთუზიაზმით ვავსებდით ფურცლებს. სიცარიელეს ვერც ერთი ჩვენთაგანი ვერ იტანდა. პირველად  შენ აიყვანე ჩემი შვილი ხელში. თვალებით გეკითხებოდი, ვინ დაიბადა- მეთქი, ბიჭიაო და გულში ჩაიკარი, სისხლიანი და გაუწმენდავი. პირველი შეხება  იგრძნო ადამინთან, მერე მე ვიგრძენი ჩემი ბიჭი, მაშინ ვფიქრობდი, რომ შენ იყავი ის, ვისაც ვანდობდი მის თავს. (პაუზა) ახლა ის მარტო მე მეკუთვნის, მალე გაიზარდა, იმაზე მალე, ვიდრე ამას წარმოვიდგენდი. (ახველებს) ვეღარასდროს განდობ ჩემს შვილს, შენი არსებობა სამუდამოდ ამოიშლება მისი მეხსიერებიდან (ისევ იყურება კარისკენ). გახსოვს, მარტის აღელვებული დღე, სამივე ერთად ვიყავით: მე, პშიბიშევსკი და შენ. მისმა გაზეთმა საყოველთაო აღიარება მოიპოვა, ალბათ ამას აღვნიშნავდით... შუაში მე ვიდექი, ხელები ორივეს ჩემზე გქონდათ ჩაჭიდებული, თავს ვიწონასწორებდი, ხელის გულები მიოფლიანდებოდა, უკვე ვიცოდი, რომ თქვენ რომანი გქონდათ. არც ერთ ჩვენთაგანს არ გაუჭირდება დაწეროს ღალატზე, ბუნებრივი-რეალისტური გამოვა. ეს ჩემი ჟანრი არ არის, თუმცა არც სტანისლავის სტილია. შენ რჩები;  ეცადე, იქნებ გამოგივიდეს. თუ რამე ღირებულება დაგრჩა, ამ წერილის წაკითხვის შემდეგ დატოვე პოლონეთი და აღარასოდეს დაბრუნდე. ყველანაირი უბედურება შენგან იწყება. მიყვარხარ.  მე ეს შემიძლია, ამიტომ  ყოველთვის ვიქნები შენზე მაღლა. წერტილი. კარზე კაკუნია? არაფერი გაგიაგია? (მოახლე თავს აქნევს უარის ნიშნათ). კარგი, თავისუფალი ხარ, ჩემი სახელი და გვარი არ დაგავიწყდეს. არა, არ წახვიდე,  ივი მომენატრა, ივისაც უნდა მივწეროთ (ახველებს).

ემირიკი - მორჩები თუ არა?!

დაგნი - ვმუშაობ...

ემირიკი - ცოტა ხმადაბლა არ შეგიძლია?
(ემირიკი საწოლში ტრილადება).

 დაგნი - დაიწყე! ჩემი გოგო, რას მიყურებ?  დავტოვე, ხო, დავტოვე, ისე დავტოვე, რომ არ დავემშვიდობე. არ გაბედო დამადანაშაულო. ვიფიქრე მოვენტრები და მამამისი იძულებული იქნება და წამოიყვანს- მეთქი, ალბათ შევცდი... მაშინ შენც ასე ფიქრობდი.
მოახლე - არა, შეუძლებელია, ასე მეფიქრა.
დაგნი - ასე რომ არ გეფიქრა, შემეწინააღმდეგებოდი, ეს არსოდეს გიჭირდა.

მოახლე - შენ მიწვევდი ყოველთვის.

დაგნი - დაწერე, რაღას ელოდები.

მოახლე - გისმენ.

დაგნი - ივი, სიყვარულის ნაყოფი ხარ, დიდი სიყვარულის პატარა ორგანიზმი, რომელიც გაიზრდება, გაიზრდება დამოუკიდებელი და მშვენიერი. წინ აღუდგება ყველანაირ უსამართლობას... მერამდენე ღერი მოვწიე, მთავარია, ამან არ გაიღვიძოს (ახველებს), ეს არ ჩაწერო, სად გავჩერდი? არ მინდა კარნახი, გამახსენდება... სად გავჩერდი, კიდევ ერთ ღერს მოვწევ და გავაგრძელოთ, ჯანდაბა (აქრობს სიგარეტს),  დედშენს მიეცი პირობა, რომ გახდები პიროვნება, იქნები ქალი, გექნება შენი გზა და ამ გზაზე ბევრი მიზანი. არასოდეს დაივიწყო შენი ძმა, თქვენ ერთმანეთი ძალიან უნდა გიყვარდეთ, მას უკვე მოენატრე, დარწმუნებული ვარ, შენც გენატრებით, პატივი ეცი მამაშენს. თუ ახლო მომავალში ვერ  გნახავ, წერილებს მოგწერ. მათთან ერთად გახსოვდეს დედაშენი. მორჩა, ნუ მიყურებ ასე, ვიცი, ახლა რასაც ფიქრობ, ეს ორივეს გვინდა, რა გგონია, პშიბიშევსკს არ მივწერ?
მოახლე - ხოდა, რაღას ვუცდით, დავიწყოთ!

დაგნი - სიყავრულის ქალღმერთი გწერთ, ბატონო პშიბიშევსკ! იქნებ ვერ მიხვდეთ ვინ? ის ქალი ნორვეგიის ერთ-ერთ ქალაქში, კონგსვინგერში დაიბადა...

მოახლე - დაბადების წელიც ხომ არ დავწერო?

დაგნი - გააგრძელე... 

მოახლე - რომელიც ბევრ მამაკაცს შეხვდა და ახლა ბატონი სტანისლავის მეგობრის საყვარელია.
დაგნი - ის ქალი და ემირიკი დღეს ერთად იყვნენ და გაინტერესებს ეს რა იყო? ეს სასქესო ორგანიზმამდე გაჩერებეული ორგაზმია, რომელიც ტვინამდე ვერ აღწევს, მხოლოდ ფეხებში გრძნობ მხურვალებას, იწყებ და შუა გზაში  იმ კიდურთან წყდება,  რომლის გამოც დაგვაშორეს ერთმანეთს, ამ აქტმა ვერც გულამდე ვერ მიაღწია.უნაყოფოა, მშრალი. თქვენ, ბატონო პშიბიშევსკ, როგორ გრძნობთ თავს?  ქმნით ახალ ნაშრომებს? უკრავთ როიალზე? მე ისევ თქვენს უკან ვდგავარ? არ  ვდგავარ, თუმცა, ეს არაფერს არ ცვლის. თქვენ უამრავჯერ გეწვევით, მუზის სახით,  არა, არ გეწვევით, რადგან მე უკვე თქვენში ვარ ...  სამუდამოდ...  დაგნი იუელი. მისმართი იცი, ყველა მისამართი ჩემზე კარგად გასხოვს...
მოახლე - ასეთი უინტერესო არასოდეს ყოფილხარ, იმას რატომ არ წერ, რომ აქ აღარ შეგიძლია...
დაგნი - საჭირო აღარ არის.
მოახლე - ვერ გცნობ.
დაგნი - დრომ ყველაფერი შეცვალა.

მოახლე - თავს იმართლებ.

დაგნი - ჩუ, ჩუ... არ გაიღვიძოს.
(ემირიკი რამდენიმეჯერ ბრუნდება).

მოახლე - ჩემი ფიქრები...  ასე მალე  თუ ამოიწურებოდა, არ მეგონა.

დაგნი - ადექი, დამსვი.
მოახლე - აჰა, მიდი, დაწერე, მაჩვენე რა შეგიძლია.
დაგნი - დავწერ! ეჭვი არ შეგეპაროს, დავწერ! შენც სხვებმა დაგიმსგავსეს, არა?
მოახლე - გელოდები...
(რამდენიმე წუთი დაგნი გაუნძრევლად ზის).

მოახლე - გინდა გიკარნახო?
დაგნი - არა.

(რამდენიმე წუთი  ბეჭვდის ხმა ისმის).

დაგნი - არა... არაფერი გამომდის.
მოახლე - რა? კრიზისულ მდგომარეობაში ხარ?
დაგნი - შენ დაჯექი, მე გიკარნახებ.
მოახლე - ნუ ჩქარობ, მშვიდად.

(მოახლე იკავებს დაგნის ადგილს).
დაგნი - ვერ მოვასწრებ და მაგიტომ ვჩქარობ.

მოახლე - ამან შეგაშინა?

დაგნი - რას ამბობ?

მოახლე - რაც გაიგონე, ვეღარ გცნობ, დაგნი.

დაგნი - დამეხმარები თუ არა?

მოახლე - მზად ვარ, ვის წერ!

დაგნი - არ ვიცი.
მოახლე - კარგი  დასაწყისია...
დაგნი - არ  მომწონს...
მოახლე - მაშინ, რატომ ვწერთ ამ წერილს...
დაგნი - არც ის ვიცი, საჭიროა თუ არა, მაგრამ აქ ყოველ დილით ჩიტების ჭიკჭიკი და ზარების ხმა ისმის... ეს ოთახი თავშესაფარი უნდა ყოფილიყო, მაგრამ ჩამოიხუთა ყველაფერი, მე კიდევ რაღაც სხვა მინდა, იმაზე უფრო მეტი,  ვიდრე არსებობს. ზენონი და ივი ბედნიერებაა, ბედნიერებაა მათი არსებობა ამ უფერულობაში, არადა, რამდენი მწვანე ხეა ირგვლივ, მაგრამ არც ერთის ჟანგბადი ჩემამდე ვერ აღწევს..
მოახლე - ყველას ემირიკის ნაირი ადამინები ისუნთქავს და მაინც უსულოები დადიან, დაგნი კი მის გვერდით არის, დიახ, თავად ასპასია.
დაგნი - ეს ემირიკი ვინ არის?

მოახლე - (იცინის)ჯერ კიდევ  ვერ მივხვდი?
დაგნი - თავი დიდი ვინმე ჰგონია...
(მოახლე სიცილს ვერ იკავებს)

დაგნი - ნუ დამცინი, დაგნი!

მოახლე - შენთან შედარებით  ბავშვია, მაგრამ  ვერაფერს ვიტყვი,  უყვარხარ.
დაგნი - უსუსური  და პატარაა, როგორც მისი გრძნობა.
მოახლე - თან მწერლობასაც ცდილობს, იცი?
დაგნი - ესღა აკლია. თავისი აუტანელი მზრუნველობით დამტანჯა, ჭიაყელა, ისეთი სუსტია, რომ ფეხით გასრისავ.
(ქალები იცინიან, ჩამოვარდება სიჩუმე).
დაგნი - უსასრულო ჰორიზონტი მინდა, სადაც შენობა სულს არ შეგიხუთავს.
მოახლე - ვიცი.

დაგნი - ალბათ მარტო შენ გესმის ჩემი.

მოახლე - ამასთან რას აპირებ?

დაგნი - თავიდან უნდა მოვიშორო.

ემირიკი - ჩემს მოთმინებასაც საზღვარი აქვს!!!

(ქალები ყურადღებას არ აქცევენ).

მოახლე - გაგიჭირდება.

დაგნი - არა,  ერთ-ერთი ჩვენგანი ხვალვე დატოვებს აქაურობას. 
მოახლე - დაგნი, რამე დაუკარი.

დაგნი - ვეცდები.

მოახლე - ეს  მართლა ჩემზე კარგად გამოგდის, ოღონდ  პენუარი გაიხადე, ემირიკი შეგეხო.
დაგნი - ხო, მართალი ხარ,  მომაშორე.
მოახლე - დავწვავ...
( დაგნი შიშველი ჯდება როიალთან და იწყებს დაკვრას).

ემირიკი - ესღა მაკლდა.

მოახლე - ხელს გვიშლის.

დაგნი - ყურადღება არ მიაქციო.

ემირიკი - ახლავე შეწყვიტე!
მოახლე - თვითონ შეწყვიტოს.

დაგნი - მშვენიერი იდეაა.

ემირიკი - გაჩერდი, თორემ მოგკლავ...
დაგნი - არ შეგიძლია.

(ისევ იცინიან).

მოახლე - ეს წერილი რა მისამართზე გავგზავნო?
დაგნი - აქ,  დარჩეს საქართველოში.
ემირიკი - მე ოფიცერი ვარ, არ შემიძლია,  არა?!

( ამ მელოდიით დაგნი  თავის ცხოვრებას ყვება. ემირიკი ფრთხილად დგება საწოლიდან. უახლოვდება დაგნოს და იარაღით კლავს. მოახლე, მიდის როიალთან და ორ ნოტს იღებს, ემირიკი შეშფოთებული ათვალირებს ოთახს).
ემირიკი - ხომ მოგკალი? ხომ მოგკალი?! 
მოახლე - მადლობა მარადიულობისთვის, ასპასიას სამუდამო სიცოცხლე აჩუქე.

დასასული.
                                                                                         ლილე შენგელია

